
				આ પાનાનું પ્રુફરીડિંગ થઈ ગયું છે

દોહરો.

રાય- ઘેર બેઠાં મોતી નવ હોરીએ, પ્રમાણ કરીએ બહુ પેર;

કબુલ સૌ (તે) ખોટું કરે, (જો) ગરજે જાએ ઘેર.   ૪૦૦

ચોપાઇ.


વજીરે આપે વિચાર્યું ચિત્ત, જોવા ચાલ્યો વાવડી ભીત;

વાંચી વિચારયું મનડા સાથ, લીધો રાયને આડે હાથ. ૪૦૧

દોહરો.

પ્રધાન - મન વશ હોયે જેહનું, સત્ય તજે ન નિર્વાણ;

કપટ કરી નવ મોકલે, લેવાને કેકાણ.         ૪૦૨

ચોપાઇ.


એમ લખી બાહેર આવિયો, ખાર હ્રદેમાં અધિક લાવિયો;

વળી રાયે લખ્યો એક મર્મ, રાખવા શ્યામા કેરી શર્મ. ૪૦૩

દોહરા.

રાય- નીચ દ્રષ્ટિ તે નવ કરે, જે મોટા કહેવાય;

શત લાંઘણ જો સિંહ કરે, તોએ તૃણ નવ ખાય.૪૦૪

રત્ન જડિત હોય મોજડી, શીશ ન બાંધે નેટ;

કનક છરી હાથે ધરી, કોય ન મારે પેટ.  ૪૦૫

ચોપાઇ.


વળી પ્રધાને તો વાંચિયું, અદકું વેર દિલમાં સાંચિયું;

ફરી લખ્યું દિલ આણી દુ:ખ, જો મુજને ઉપજાવે સુખ.૪૦૬

દોહરા.

પ્રધાન- હેતે શું વિખ પીજીએ, સૌ અમૃતને ખાય;

પેટે પાળી ન મારિયે, વેળા તેવી રક્ષાય.     ૪૦૭

તે વાંચી રાજા લખે, છેલ્લો અક્ષર આંક;
રાય- ચતુર ચિત્ત ક્ષમા કરે, પરનો હોય જો વાંક.  ૪૦૮

મૂરખ તો માને નહીં, માને ચતુરસુજાણ;

સત્ય ગયું સર્વે ગયું, બોલે વેદ પુરાણ.   ૪૦૯

સત્ય આધારે મેદની, સત્ય દિવાકર સૂર;

તે સત્ય જેણે મૂકિયું, તેને હત્યા પૂર.   ૪૧૦

રાખી પ્રીત પટાંતરે, તે વારૂ વહેવાર;

તે પડદો જો ભાગિયો, તો રહે કેમ જ કાર. ૪૧૧

